
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

YASHIL RAQAMLI INFRATUZILMA VA SUN’IY 
INTELLEKT ASOSIDA KONTENT TAQSIMLASH 
TIZIMLARINING BARQAROR IQTISODIY 
RIVOJLANISHDAGI O‘RNI
Xujamatova Shaxlo Abdusalom qizi 
Toshkent davlat iqtisodiyot universiteti, 
“Axborot tizimlari va texnologiyalari” kafedrasi mustaqil izlanuvchisi 
E-mail: sh.khujamatova@gmail.com

Annotatsiya. Mazkur tezisda yashil raqamli infratuzilma va sun’iy intellekt texnologiyalarini kontent taqsimlash 
tarmoqlariga integratsiyalash orqali ularning barqaror iqtisodiy samaradorligini oshirish masalalari yoritilgan. 
Kontent yetkazib berish jarayonlarida energiya tejamkor ma’lumotlar markazlari, edge computing, intellektual 
trafik boshqaruvi, adaptiv keshlash, resurslarni dinamik taqsimlash va real vaqt monitoringining o‘rni asoslangan. 
Raqamli infratuzilmaning samaradorligini faqat texnik natijalar bilan emas, balki resurs sig‘imi, operatsion 
barqarorlik, xizmat sifati, infratuzilmaning hayotiy sikli va umumiy iqtisodiy qiymat yaratish qobiliyati bilan 
kompleks baholash zarurligi ko‘rsatib berilgan. Shuningdek, sun’iy intellekt asosidagi prognozlash va boshqaruv 
mexanizmlarining energiya sarfi, tarmoq yuklamasi va xizmat ko‘rsatish jarayonlarini muvozanatlashtirishdagi 
ahamiyati tahlil qilinib, yashil CDN infratuzilmasini rivojlantirish bo‘yicha boshqaruv ustuvorliklari taklif etilgan.

Kalit so‘zlar: raqamli infratuzilma, sun’iy intellekt, kontent taqsimlash tarmog‘i, CDN, barqaror iqtisodiy 
rivojlanish, edge computing, energiya samaradorligi, yashil data-markaz, trafik boshqaruvi, adaptiv keshlash, resurs 
samaradorligi.

Abstract. This paper examines the enhancement of sustainable economic efficiency in content distribution 
networks through the integration of green digital infrastructure and artificial intelligence technologies. It substantiates 
the role of energy-efficient data centers, edge computing, intelligent traffic management, adaptive caching, dynamic 
resource allocation, and real-time monitoring in content delivery processes. The study demonstrates the need to 
assess the efficiency of digital infrastructure comprehensively, considering not only technical performance but also 
resource intensity, operational resilience, service quality, infrastructure life cycle, and its overall capacity to create 
economic value. In addition, the significance of AI-based forecasting and management mechanisms in optimizing 
energy consumption, network load, and service delivery processes is analyzed, and managerial priorities for the 
development of green CDN infrastructure are proposed.

Keywords: digital infrastructure, artificial intelligence, content distribution network, CDN, sustainable economic 
development, edge computing, energy efficiency, green data center, traffic management, adaptive caching, resource 
efficiency.

Аннотация. В данной работе рассматриваются вопросы повышения устойчивой экономической 
эффективности сетей распределения контента за счёт интеграции зелёной цифровой инфраструктуры и 
технологий искусственного интеллекта. Обоснована роль энергоэффективных центров обработки данных, 
периферийных вычислений (edge computing), интеллектуального управления трафиком, адаптивного 
кэширования, динамического распределения ресурсов и мониторинга в реальном времени в процессах 
доставки контента. Показана необходимость комплексной оценки эффективности цифровой инфраструктуры 
не только с точки зрения технических результатов, но и с учётом ресурсоёмкости, операционной устойчивости, 
качества услуг, жизненного цикла инфраструктуры и её способности создавать совокупную экономическую 
ценность. Кроме того, проанализировано значение основанных на искусственном интеллекте механизмов 
прогнозирования и управления для оптимизации энергопотребления, сетевой нагрузки и процессов 
обслуживания, а также предложены приоритетные направления управления развитием зелёной CDN-
инфраструктуры.

Ключевые слова: цифровая инфраструктура, искусственный интеллект, сеть распределения контента, 
CDN, устойчивое экономическое развитие, периферийные вычисления, энергоэффективность, зелёный 
центр обработки данных, управление трафиком, адаптивное кэширование, эффективность использования 
ресурсов.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 271

2026-yil, 12-avgust. 
№ 4-maxsus son.

K I R I S H
Raqamli iqtisodiyotning chuqurlashuvi natijasida axborot oqimlari va raqamli kontent hajmi muntazam 

kengayib bormoqda. Video xizmatlar, bulutli ilovalar, elektron tijorat, onlayn ta’lim va raqamli media platformalari 
tarmoq infratuzilmasiga yuqori tezlik, uzluksizlik va moslashuvchanlik bo‘yicha yangi talablarni shakllantirmoqda. 
Kontent taqsimlash tarmoqlari (CDN) mazkur ehtiyojlarni qondirishda muhim texnologik baza bo‘lib, kontentni 
foydalanuvchiga yaqin tugunlarda joylashtirish orqali kechikishni kamaytirish, markaziy serverlar yuklamasini 
pasaytirish va xizmatlarning barqarorligini ta’minlash imkonini beradi [1–3].

Biroq CDN infratuzilmasining kengayishi serverlar, saqlash qurilmalari, tarmoq uskunalari va data-markazlar 
sonining ko‘payishiga olib keladi. Bu esa energiya iste’moli, sovutish, texnik xizmat ko‘rsatish va uskunalarni 
yangilash bilan bog‘liq resurs talabini oshiradi. Shu sababli zamonaviy CDNlarni rivojlantirishda “ko‘proq quvvat” 
tamoyilidan “optimal va yashil quvvat” tamoyiliga o‘tish zarur. Xalqaro yondashuvlarda ham data-markazlarning 
energiya samaradorligi, iqlimga chidamliligi va ekologik ta’sirini kamaytirish raqamli transformatsiyaning muhim 
sharti sifatida qaralmoqda [10–13].

Mazkur muammo raqamli infratuzilma va sun’iy intellektni o‘zaro integratsiyalashni talab qiladi. Sun’iy intellekt 
tarmoq holatini kuzatish, talabni prognozlash, yuklamani dinamik muvozanatlash, kontentni optimal tugunda 
joylashtirish va resurslarni real vaqt rejimida boshqarish imkonini beradi. Natijada texnologik samaradorlik 
iqtisodiy natija bilan bevosita bog‘lanadi: ortiqcha quvvatlar qisqaradi, resurslar bandligi yaxshilanadi, xizmat 
sifati barqarorlashadi va infratuzilmaning umumiy foydalanish samaradorligi ortadi.

Shu jihatdan kontent taqsimlash tizimlarining iqtisodiy samaradorligini barqaror raqamli infratuzilma, 
energiya tejamkor texnologiyalar, edge computing va intellektual boshqaruvning o‘zaro bog‘liq tizimi sifatida 
o‘rganish maqsadga muvofiq. Bunday yondashuv texnik unumdorlik, iqtisodiy manfaat va ekologik mas’uliyatni 
yagona boshqaruv konsepsiyasiga birlashtiradi.

B A R Q A R O R  C D N  A R X I T E K T U R A S I N I N G  I Q T I S O D I Y  M A Z M U N I
Kontent taqsimlash tizimining barqarorligi faqat yuqori tezlikni ta’minlash bilan cheklanmaydi. Tizim 

uzoq muddat davomida talab o‘zgarishlariga moslasha olishi, resurslar cheklangan sharoitda xizmat sifatini 
saqlashi va infratuzilmaviy xarajatlarning nazorat qilinadigan darajada bo‘lishini ta’minlashi lozim. Shu 
sababli barqaror CDN arxitekturasi texnik samaradorlik bilan bir qatorda umumiy egalik qiymati (Total Cost 
of Ownership), energiya samaradorligi, xizmat uzluksizligi va infratuzilmaning hayotiy siklini ham hisobga 
olishi kerak.

Ma’lumotlar markazlari CDNning asosiy tayanch nuqtalaridan biri hisoblanadi. Ular server, saqlash va 
tarmoq resurslarini birlashtiradi, biroq shu bilan birga katta energiya va sovutish infratuzilmasini talab etadi. Shu 
sababli yashil data-markaz konsepsiyasi maksimal energiya samaradorligi, minimal ekologik ta’sir, barqaror 
quvvat ta’minoti va resurslardan oqilona foydalanish tamoyillariga asoslanadi [10–12].

Barqaror arxitekturani shakllantirishda ilg‘or sovutish texnologiyalari, energiya tejamkor serverlar va 
saqlash qurilmalari, avtomatlashtirilgan quvvat boshqaruvi, qayta tiklanuvchi energiya manbalari hamda ish 
yuklamasiga mos dinamik masshtablash mexanizmlaridan foydalanish muhimdir. Virtual CDN va dasturiy 
aniqlanuvchi tarmoqlar asosidagi moslashuvchan resurs boshqaruvi foydalanilmayotgan quvvatlarni qisqartirish 
va xizmat darajasini saqlagan holda energiya sarfini optimallashtirish imkonini beradi [8].

Iqtisodiy nuqtai nazardan, barqaror CDN arxitekturasi resurs sarfini kamaytirish, infratuzilmaning foydali 
ishlash muddatini uzaytirish, ortiqcha zaxira quvvatlariga ehtiyojni pasaytirish va texnologik modernizatsiyaning 
qaytimini yaxshilash orqali qiymat yaratadi. Shu sababli energiya va ekologik ko‘rsatkichlar CDNni rivojlantirish 
strategiyasining ikkilamchi emas, balki asosiy boshqaruv parametrlaridan biri bo‘lishi lozim.

E D G E  C O M P U T I N G  V A  E N E R G I YA  T E J A M K O R  R A Q A M L I  M U H I T
Edge computing kontent taqsimlash tarmoqlarining barqarorligini oshirishda muhim texnologik 

yo‘nalishlardan biridir. Uning asosiy tamoyili hisoblash, saqlash va boshqaruv funksiyalarining bir qismini 
markaziy bulutdan foydalanuvchiga yoki ma’lumot manbasiga yaqinroq joylashtirishdan iborat [4–6]. Bunday 
yaqinlashuv kechikishni kamaytirish bilan bir qatorda magistral tarmoq orqali uzatiladigan takroriy ma’lumotlar 
hajmini qisqartirishga xizmat qiladi.

Kontent foydalanuvchiga yaqinroq tugunlarda saqlanganda, markaziy data-markazlarga doimiy murojaat 
qilish zarurati kamayadi. Bu tarmoq kanalidan foydalanish, trafikni tashish va markaziy infratuzilma yuklamasiga 
ta’sir ko‘rsatadi. Shu bilan birga, edge tugunlar sonini yetarlicha rejalashtirmasdan oshirish qo‘shimcha 
energiya sarfi va ekspluatatsion xarajatlarning yuzaga kelishiga sabab bo‘lishi mumkin. Demak, iqtisodiy 
samara tugunlarni ko‘paytirishning o‘zidan emas, ularning talab va geografik xususiyatlarga mos optimal 
joylashtirilishidan kelib chiqadi.

Edge infratuzilmasini rejalashtirishda foydalanuvchilar zichligi, kontent iste’moli, xizmatlarning kechikishga 
sezgirligi, mavjud aloqa quvvatlari va energiya ta’minoti birgalikda hisobga olinishi lozim. Mazkur omillarni 
sun’iy intellekt asosida tahlil qilish tarmoq arxitekturasini talabga mos holda shakllantirish hamda resurslarning 
ortiqcha yoki yetishmaydigan darajada joylashtirilishining oldini olish imkonini beradi.

Shu ma’noda edge computingning iqtisodiy ahamiyati ma’lumotlarni qayerda qayta ishlash, qayerda 
saqlash va qaysi tugundan yetkazish kerakligini yanada aniq belgilash orqali mavjud infratuzilmadan samaraliroq 
foydalanishni ta’minlashida namoyon bo‘ladi.

I N T E L L E K T U A L  T R A F I K  T A Q S I M O T I  V A  A D A P T I V  K E S H L A S H
Kontent taqsimlash tarmoqlarida trafikning vaqt va hudud bo‘yicha notekis shakllanishi resurslarni 

boshqarishning murakkabligini oshiradi. Ayrim davrlarda muayyan serverlar ortiqcha yuklanishi, boshqa 
tugunlarda esa foydalanilmayotgan quvvatlar saqlanib qolishi mumkin. Dinamik yuklama balanslash va 
energiyaga sezgir marshrutlash mexanizmlari bu nomutanosiblikni kamaytirish, xizmat darajasini saqlash va 
resurs sarfini muvozanatlashga xizmat qiladi [7].

Sun’iy intellekt va mashinaviy o‘qitish yordamida trafikning tarixiy dinamikasi, foydalanuvchilar xatti-harakati, 
kontent ommabopligi va tarmoqning joriy holati tahlil qilinib, kelajakdagi yuklama prognoz qilinishi mumkin. 
Bunday prognoz asosida server resurslari oldindan tayyorlanadi, kontent tegishli tugunlarga joylashtiriladi va 
resurslar talab darajasiga muvofiq dinamik boshqariladi.

Adaptiv keshlash ham iqtisodiy samaradorlikni oshirishning muhim vositasidir. Tez-tez so‘raladigan kontentni 
mahalliy serverlarda saqlash takroriy ma’lumot uzatishni kamaytiradi, markaziy resurslarga tushadigan yukni 
pasaytiradi va xizmat ko‘rsatish jarayonini tezlashtiradi. Biroq keshlash samaradorligi faqat ko‘proq ma’lumot 
saqlash bilan emas, balki qaysi kontentni qachon va qayerda saqlashni to‘g‘ri aniqlash bilan belgilanadi.

Shu sababli sun’iy intellekt asosidagi keshlash siyosati kontent ommabopligi, vaqt omili, hududiy talab 
va saqlash qiymatini birgalikda hisobga olishi lozim. Ma’lumotlarni siqish, mahalliy keshlash va intellektual 
almashtirish mexanizmlarining integratsiyasi tarmoq kanali, server xotirasi va energiya resurslaridan 
foydalanishning umumiy samaradorligini oshiradi.

YA S H I L  T A R M O Q  A M A L I Y O T L A R I  V A  R E S U R S  S A M A R A D O R L I G I
Raqamli infratuzilmaning ekologik ta’sirini kamaytirish zamonaviy CDN rivojlanishining muhim yo‘nalishiga 

aylanmoqda. Xalqaro energetik va telekommunikatsiya tashkilotlari data-markazlar hamda ma’lumot uzatish 
tarmoqlarida energiya samaradorligini oshirish, qayta tiklanuvchi energiyadan foydalanish va texnologik 
infratuzilmaning butun hayotiy sikli bo‘yicha ekologik ta’sirni nazorat qilish zarurligini ta’kidlamoqda [10–13].

Yashil tarmoq konsepsiyasi tarmoq elementlarini doimo maksimal quvvatda ishlatish emas, balki real 
talabga mos ravishda boshqarishga asoslanadi. Energiya tejamkor marshrutizator va kommutatorlardan 
foydalanish, optimal marshrutlarni tanlash, kam yuklangan davrlarda ayrim resurslarni past quvvat rejimiga 
o‘tkazish hamda server va tarmoq boshqaruvini muvofiqlashtirish resurs samaradorligini oshiradi [7–9].

Qayta tiklanuvchi energiya manbalari va iqlimga chidamli data-markaz dizayni ham yashil raqamli 
infratuzilmaning muhim tarkibiy qismidir. Bunda energiya manbai bilan bir qatorda sovutish, suv iste’moli, 
jihozlarning xizmat muddati, elektron chiqindilar va kelajakdagi iqlim xavflari ham boshqaruv qarorlariga kiritilishi 
lozim.

Yashil amaliyotlarning iqtisodiy ahamiyati resurslardan oqilona foydalanish va uzoq muddatli operatsion 
barqarorlikni ta’minlashda namoyon bo‘ladi. Texnologik modernizatsiya, iqtisodiy maqsad va ekologik 
mas’uliyatning birgalikda hisobga olinishi CDNni qisqa muddatli texnik yechimdan barqaror raqamli xizmatlar 
infratuzilmasiga aylantiradi.

B A R Q A R O R  R A Q A M L I  X I Z M A T L A R  U C H U N 
B O S H Q A R U V  U S T U V O R L I K L A R I

Kontent taqsimlash tizimlarining uzoq muddatli iqtisodiy samaradorligi texnologik yechimlarning o‘zidan 
ko‘ra ularni qanday boshqarish bilan ko‘proq bog‘liq. Shu sababli CDN infratuzilmasini rivojlantirishda bir-birini 
to‘ldiruvchi boshqaruv ustuvorliklari shakllantirilishi zarur.

Birinchi ustuvorlik — resurslarni talabga muvofiq taqsimlash. Server va tarmoq quvvatlari doimiy ravishda 
bir xil yuklama ostida ishlamaydi. Talab o‘zgarishini prognozlash orqali foydalanish darajasi past bo‘lgan 
resurslarni maqbullashtirish, yuqori yuklama davrida esa zarur quvvatlarni tezkor ishga tushirish mumkin. 
Ikkinchi ustuvorlik — kontent hayotiy siklini boshqarish. Kontent ommabopligi o‘zgarib borgani sababli saqlash, 
keshlash, nusxalash va o‘chirish qarorlari dinamik bo‘lishi lozim.

Uchinchi ustuvorlik — texnik, iqtisodiy va ekologik ko‘rsatkichlarni yagona monitoring tizimiga birlashtirish. 
Bunda xizmat sifati, server bandligi, trafik yuklamasi, energiya sarfi, infratuzilma barqarorligi va boshqaruv 
xarajatlarini o‘zaro bog‘liq asosiy samaradorlik ko‘rsatkichlari (KPI) sifatida ko‘rib chiqish maqsadga muvofiq. 
To‘rtinchi ustuvorlik — sun’iy intellekt asosidagi qarorlarni iqtisodiy maqsadlar bilan bog‘lash. Algoritmning 
samarasi faqat tezlik yoki aniqlik bilan emas, balki resurs tejalishi, xizmat barqarorligi va qiymat yaratishga 
qo‘shgan hissasi bilan baholanishi kerak.

Beshinchi ustuvorlik — hamkorlik va resurs almashinuvi mexanizmlarini rivojlantirish. Kontent provayderlari, 
tarmoq operatorlari, ma’lumotlar markazlari va raqamli platformalar o‘rtasidagi o‘zaro muvofiqlashtirish 
infratuzilmadagi takrorlanuvchi elementlarni maqbullashtirish, mavjud quvvatlardan birgalikda foydalanish va 
yashil transformatsiya xarajatlarini samaraliroq boshqarishga yordam beradi.

Shu asosda yashil CDN uchun boshqaruv modeli “talabni prognozlash – optimal joylashtirish – dinamik 
resurs taqsimoti – energiya monitoringi – iqtisodiy baholash – strategik qaror” ketma-ketligida shakllantirilishi 
mumkin. Mazkur zanjir texnologik va iqtisodiy boshqaruvni yagona tizimga birlashtiradi.

X U L O S A  V A  T A K L I F L A R
Raqamli iqtisodiyot sharoitida kontent taqsimlash tarmoqlari axborot oqimlarini boshqarish va raqamli 

xizmatlarni foydalanuvchiga yaqinlashtirish orqali muhim iqtisodiy infratuzilmaga aylanmoqda. Ularning 
kelajakdagi samaradorligi xizmat tezligi bilan bir qatorda energiya, resurs, barqarorlik va iqtisodiy qiymat 
mezonlari asosida baholanishi zarur.

Barqaror CDN infratuzilmasini shakllantirishda energiya tejamkor ma’lumotlar markazlari, edge computing, 
ilg‘or sovutish texnologiyalari, qayta tiklanuvchi energiya manbalari, virtualizatsiya va samarali tarmoq 
uskunalarining uyg‘un qo‘llanilishi muhim ahamiyat kasb etadi.

Sun’iy intellekt tarmoq yuklamasini dinamik boshqarish, talabni prognozlash, adaptiv keshlash, resurslar 
ko‘lamini dinamik boshqarish va yetkazib berish marshrutlarini moslashtirish orqali yashil infratuzilmaning 
boshqaruv sifatini oshiradi. Bunda intellektual algoritmlar iqtisodiy samaradorlikka xizmat qiluvchi boshqaruv 
vositasi sifatida qo‘llanilishi lozim.

Umuman olganda, raqamli infratuzilma, sun’iy intellekt, edge computing va ekologik barqarorlikning 
integratsiyasi kontent taqsimlash tizimlarining iqtisodiy samaradorligini oshirishning istiqbolli yo‘nalishini 
shakllantiradi. Bunday yondashuv resurslardan oqilona foydalanish, xizmatlar uzluksizligini ta’minlash, 
raqamli infratuzilmaning uzoq muddatli barqarorligini mustahkamlash va raqamli iqtisodiyotda barqaror qiymat 
yaratishga xizmat qiladi.

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

